
Аннотация: Кыргыз поэзиясына жаңыдан баш баккан Ж.Батырбековдун 
“Урпактарга таберик” аттуу жыйнагындагы кээ бир ырларын талдоого алууга 
аракет жасалды. Автор поэзия жанрында мурдатан эле калем төшөп, бирок бул 
жыйнагына оор-басырыктуу ырларын киргизгени байкалат. Негизинен  ырларды 
өзүнүн жашоо практикасынан алып жазып, ага карата акындык дем, өзгөчө боёк-
чолор менен сүрөттөөлөрдү киргизген.

Түйүндүү сөздөр: поэтикалык дүйнө, көркөм дүйнө, акындык шык, ыр саптар, 
пейзаждык лирика, философиялык ой, түбөлүктүү тема ж.б.

Аннотация: Была совершенна попытка провести анализ некоторых произ-
ведений, ворвавшегося в кыргызскую поэзию Ж. Батырбекова “Урпактарга табе-
рик”. Наблюдается то, что автор с давних пор занимается жанром поэзии, од-
нако, в настоящий сборник он включил наиболее весомые песни. В основном песни 
взяты из своей жизненной практики, куда были добавлены поэтический дух, окра-
ска и видение автора. 

Ключевые слова: поэтический мир, художественный мир, возможности поэ-
та, строки, пейзажная лирика, философские мысли, вечная тема и др. 

Annotation: An attempt was made to analyze some of the works of J. Batyrbekov 
“Urpaktarga Taberik”, a bursting Kyrgyz poetry. It is observed that the author has long 
been engaged in the genre of poetry; however, he included the most signifi cant songs in 
this collection. Most of the songs were taken from his life practice, where the poetic spirit 
of the author’s coloring and vision was added.

Key words: poetry spirit, a bursting, author’s coloring and vision, an attempt was 
made to analyze, most signifi cant songs.

Залкар жазуучубуз Ч.Айтматов “Жазуучу жазбаса 
да, жан дүйнөсүндө жазып жүрөт” деп айтса керек эле. 
Жаныкул Батырбеков агабыздын жан дүйнөсү акын, 
анткени өмүр бою мамлекеттик кызматты аркалап 
жүрсө да, колунан калемин түшүрбөй ара-чолодо бо-
шой калганда ыр жазып, кыргыз поэзиясынын клас-
сиктери Алыкул Осмонов, Омор Султанов сыяктуу 
акындардын поэтикалык дүйнөсүн аралап, алардын 
көркөм дүйнөсүн өздөштүрүүгө умтулду. Өзүнө катуу 
талапты койгон автор узак жылдардан бери жазып 
жүргөн чыгармаларын “үйрөнчүк көнүгүүлөр” ката-
ры эсептеп, жокко чыгарып, “урпактарга таберик” 
(б., 2018) аттуу жаңы жарык көргөн китебине акыркы 
жылдары жазылган ырларын гана киргизген. Табия-
тында акындык шык – жөндөмү бар адам гана дүйнө-
нү поэтикалуу көрө билип, баладай таза ой – сезимдер 
менен жазып, ар дайым балалыгы өткөн туулган же-
рин, жоро-жолдошторун, курбуларын сагынат, көргү-

сү келет. Көкүрөгүндө жыңайлак жүргөн жерлери өмүр 
бою жашап, чыгармачылыгынын түгөнбөгөн казына-
сына дем берип турган булагына айланат. 

 Бала кезде чаң аралап, көп чуркап,
 Токтоно албай тер чыкса да буркулдап.
 Ары-бери аттай сени берчүбүз,
 Курсак ачып, калмайынча биз суусап.

 Андан бери нечендеген күн өттү,
 Алыс кеттик, жашоо бизди үйрөттү.
 Жакын барып даамын татсам өзүндүн,
 Жүрөгүмдү жаш кезектей дүрбөттү, – (Таза 

суу ичкени”) деген саптары мунун айкын далили. 

Же болбосо:
 Бул кыш катуу жүдөттүң, 
 Үшүн алып жүрөктүн.

 Күрөй берип күндө кар,
 Жешилди мизи күрөктүн – (“Катуу кыштагы 

арман”) деген саптары кандай жандуу болсо, ошондой 
элестүү. Очойуп оор түшкөн карды күрөй берип же-
шилген күрөктүн мизи, көз алдыңа тартылат. Ошону 
менен бирге качанкы бир өткөн тарыхый доордон ка-
бар берип, эсиңе бир мезгилди салат. Жөнөкөйлүктүн 
татаалдыгы деген ушул эмеспи, жөнөкөй эле айтыла-
гандай көрүнгөн ыр саптардын артында оор түшкөн 
кардай салмактуу ойлор бар. 

 Тоолор курчап бүт тарабын,
 Талашкандай сенин талабың.
 Токоюң жатат созулуп,
 Жазгансын бүркүт канатын.
 Асманга карыш калгандай,
 Аска-зооң бийик, ар кандай,
 Арчанын жыты буркурап,
 Аластап сени жаткандай.
 Сууларың аккан шаркырап,
 Суусасаң моокум кандырат.
 Жагымдуу, шылдыр үн салып, 
 Сайлардан булак баш багат, - (“Мени кечир-

гин”) деп асман челген тоолордун ажайып кооздугун, 
тал – тереги желге шуулдаган токойлорун, таштан – 
ташка тийип бышып аккан тоо суусун, каңылжарды 
өрдөгөн арчанын жыты, ушунун баары бири – бирин 
толуктаган кыргыз жергесиинин керемети, гармо-
ниялуу жаратылышы. Муну кылдат табити, дүйнөнү 
поэтикалык көрө билүүсү бар автор гана түркүн – түс 
боёкторун аңкыган шыбактын, буркураган тоо гүлү-
нүн жыпар жытын, тоо суусунун шарын кудум өзүн-
дөй кылып жандуу элесин тарта алат. Акын жалаң эле 
пейзаждык лирика менен чектелбей, өмүрдүн маңы-
зы жөнүндө ой калчап:

 Жараткан берген өмүрдү,
 Жараткан алат бир күнү.
 Жаманын тилеп кечинен,
 Жашайлы барктап өмүрдү.
 Тапсаң ар иш амалын,
 Таппайсың ажал амалын.
 Туура кабыл алыш парз,
 Тагдырдын мындай амалын, - (“Ар күнү”) деп 

өмүр, өлүм табиятын терең ачып берүугө умтулуп, фи-
лософиялык тереңдикте ой терметип, өмүр, өлүмдүн 
чечилбей келаткан чаташ суроолоруна жооп издеген-
ге аракет кылган. Өз өмүрү жөнүндө автор минтип жа-
зат:

 Ач болсо да, кайгысы жок жашасам,
 Ансыз деле олку-солку бул заман.
 Арасында жүрө берсем элимдин.
 Ашып кетпей өзүмө тең кыргыздан

 Байлык издеп, же талашып таарынбайм,
 Балдарым бар, менин алтын казынам.
 Биримдик, кут качпаса экен үйүмдөн,
 Заман менен өсө берер баш улам. (“Жада-

байм”)
Ырда автор ыймандай сырын жашырбай, окурман 

менен бөлүшүп, турмушта эң негизгиси бул байлык, 
дүйнүйө эмес, заман тынч болсо, ынтымак болсо, үйдө 

кут, ынтымак болсо, ошол бакыт экенин агынан жары-
лып, айтып отурат. 

Акындын ырларынан конкреттүү предметти 
конкреттүү көрүнүшүндө тартып алууга, ачык – ай-
кын болуп турган ойду ошол боюнча өзүндөй кылып 
таамай туюнтууга аракет кылат, анын чыгармачылык 
почерки да ушу багытта калыптанган. Ошон үчүн ав-
тордун ырларында жөнөкөйлүккө, кыскалыкка, ойду 
так берүүгө, тереңдикке умтулуу бар. Туулган жерге, 
курбу-курдаштарга, өмүргө, заманга карата акындын 
ырларында өзүнчө бир ички бүтүндүктү түзгөн көз-
караштардын тутумдашкан системасы, өзү аздектеп 
багып келе жаткан жекече философиясы, баштан аяк 
өнүктүрүп келаткан турмуш жөнүндө иштеп чык-
кан концепциясы бар. Ал китептик таасирден эмес, 
бай турмуштук тажрыйбадан келип чыккан автор-
дун өзүнө гана таандык чулу концепция десек болот. 
Акындын кумурска философиясы өзүнчө эле табылга. 
Ал “Кумурскадан үйрөнсөк” деген ырында тартип-
ти, мээнеткечтикти, уятты, ар намысты кумурскадан 
үйрөнсөк, талбай мээнет кылсак деп замандаштарга 
кайрылат. 

 Кумурска мыкты жаныбар,
 Күчү бар, анын ары бар.
 Укуктан мурун милдетти,
 Унутпай так аткарар.
 Жөн эле баспайт кумурска,
 Туш келбей жолдон кырсыкка.
 Оор жүк ташып уяга,
 Ою жок токтоп калышка, - 

деп көшөрүп тынбай эмгек кылган кумурскалардын 
тартибин, ынтымагын, эмгекчилдигин кызыктуу 
баяндап берген.

Акындын жүрөгүндө, калеминде түбөлүктүү тема-
лардын бири болгон сүйүү темасы да купуя жашайт. 
Башкалар сыяктуу бир учурда башынан өткөн асыл 
сезимге кайрылбай коё алмак эмес. Анкени, ошол се-
зим менен жар күтүп, ошол сезимге толгон дүйнөсү 
менен үй бүлө куруп, бала жытын жыттап, өмүр кө-
чүн улай келет. Акын дилинде кимдир бирөө жашап 
келген үчүн ырлар жазылып, кооз гүлдөр ачылганын 
танбайт (“Сүйүктүү ыр Бегимай”). Кырчын мезги-
ли өтүп, кусалык жан дүйнөсүн тынч койбой жаткан 
маалда (“Кусалык” ж.б.), кыялына жайдак минип күн 
сайын дем берген бир сулууга жөнөйт (“Бир сулууга”). 
Анан... Анан.. Өтүп кеткен жаштыгы менен чогуу ал 
сезимдер көкүрөктө калып, жан дүйнөсү менен кошо 
жашап, жүрөгү менен кошо сого берерине ишеним 
артат. Таарынбайт, лирикалык каарман бардыгын ке-
чирет. (“Таарынбаймын, кечирдим”). Акындын сүйүү 
темасындагы ырлары окуган адамдын көкүрөгүнө 
уюгандай сүрөттөөлөргө жык толгон. Лиркалык каар-
мандар менен ошол сезимде чогуу жашап өмүр сүрөт, 
толгонот. Бул акындык чеберчиликтин бир тарабы де-
сек жаңылбас элек.

“Жерден жарака кетсе, ал акындын жүрөгүнөн 
өтөт” деп немец акыны Г.Гейне айткандай азыркы 
учурда коомдо болуп жаткан проблемалар да акынды 
кайдыгер калтарган эмес.

 Баарын чечип, өткүр жана чоң акча,
 Башка байлык тепселенди таманга.

 Бакчага да балаңды албайт жөн эле,
 Бышмайынча бышкан баасы эбакта, - (“Заман 

сенде не күнөө”) деп азыркы учурдун проблемасын 
кабыргасынан коёт. Акын коомду чырмооктой чыр-
маган коррупция деген илдетти бир эле мисалдын 
негизинде кашкайтып ачып берген. Акын коом турму-
шуна сырттан эле туруп көз салып, сырткы “картын” 
эле сыйрып көрсөтпөстөн, өтө коркунучтуу “илдети-
нин” да бетин ачат. Анткени, илгертен келаткан каа-
да-салттар бузулуп, кичүү улууну эле эмес, уулу ата-
сын сыйлабай маңкуртка айланган көрүнүштү:

 Каяша айтып, кол көтөрүп атага,
 Медер туткан мээрим качып алыска.
 Жашап жүрөт, жер көтөрүп аларды,
 Кабылса да нечээн ирет каргышка – (“Заман 

сенде не күнөө”) деп элестүү сүрөттөө менен ыйма-
нын, ырысын жеп койгон уятсыз, абийирсиз жаш-
тардын бузулган психологиясын терең ачып берген. 
Акын азыркы заманда болуп жаткан өзгөрүштөрдү 

сергек баамдап, аларга жандуу реакция жасап, социал-
дык-коомдук позициядан карай алаган. Акындын ыр-
ларында нукура турмуштук таасирлерден жаралаган. 
Алардан автордун тажрыйбасы, өмүр баяны, тагдыры, 
мүнөзү, туулган жери, үй бүлөсү, достору, курбулары 
менен таанышабыз. Демек, акындын ырлары автор-
дук башталмаларга ээ.

Жакшы китеп жакшы таасир калтырат дегендей 
Жаныкул Батырбеков агабыздын “Урпактарга табе-
рик” ырлар жыйнагы учкул саптары, жандуу образда-
ры, акылга карк ойлору, ибараты менен окурмандарга, 
жаш муунга ырахат тартуулаган, колдон түшпөй окул-
ган нарктуу китептерден болоруна ишенебиз.

